
2008 թ. դեկտեմբերի 2-ի նիստում ԿԲ խորհուրդը իջեցրեց վերաֆինանսավորման
տոկոսադրույքը 0.50 տոկոսային կետով՝ սահմանելով այն 7.25%:

2008 թ. նոյեմբերին հոկտեմբերի նկատմամբ արձանագրվել է 0.1% գնաճ, որի
պարագայում 12-ամսյա գնաճը նվազել է շուրջ 2 տոկոսային կետով` կազմելով 6.6%:

ԿԲ խորհուրդը արձանագրեց, որ նոյեմբեր ամսվա ընթացքում ներքին և արտաքին
միջավայրի զարգացումները հիմնականում համահունչ են եղել չորրորդ եռամսյակում
ակնկալվող ուղղություններին: Ընդ որում, որոշակիորեն դրսևորվել են տնտեսական
աճի տեմպերի նվազման նախանշված ռիսկերը: Միաժամանակ, ներքին գնաճային
միջավայրը՝ արձագանքելով վերջին ամիսների ընթացքում նկատվող պարենային
ապրանքների և վառելիքի միջազգային գների շարունակական նվազման
միտումներին, էապես թուլացել է, ինչն արտահայտվել է հատկապես «Հացամթերք»
ապրանքախմբի և բենզինի գների նվազմամբ:

Համաշխարհային գնաճային ճնշումների շարունակական թուլացումը և այդ
միտումներին համահունչ ներքին գների արձագանքումը հետագա 12-ամսյա
հորիզոնում կհանգեցնի գնաճի ընդհանուր մակարդակի էական նվազման: Այս
պարագայում ԿԲ խորհուրդը նպատակահարմար է գտնում թուլացնել
դրամավարկային պայմանները՝ նպաստելով տնտեսական աճի բարձր տեմպերի
պահպանմանը:


